
የደቡብ ኢትዮጵያ ክልላዊ መንግስት  
ደቡብ ኢትዮጵያ ነጋሪት ጋዜጣ
DEBUB ETHIOPIA NEGARIT GAZETA

   OF THE SOUTH ETHIOPIA REGIONAL STATE 

                        
አዋጅ ቁጥር ………/፪ሺ፲፮ ዓ.ም

የደቡብ ኢትዮጵያ ክልላዊ መንግስት የፍትሕና የሕግ  ኢንስቲትዩት ለማደራጀትና ሥልጣንና ተግባር ለመወሰን የወጣ ረቂቅ አዋጅ
መግቢያ
የኢፌዴሪ እና የክልሉን ሕገ-መንግስታት እንዲሁም ሌሎች ሕጎችን በተሟላ ሁኔታ ሥራ ላይ ለማዋል በእውቀቱ፣ በክህሎቱ፣ በአመለካከቱ እንዲሁም በሥነ-ምግባሩ ብቁ የሆነና የተሟላ ስብዕና ያለው የፍትሕ አካላት አመራርና ባለሙያ ለማፍራት የሚያስችሉ የሕግ ሥልጠናዎችን በመስጠት የዳኝነትና የፍህት ዘርፉን አቅም ማሳደግ በማስፈለጉ፤ 
ሕጎችን ከወቅታዊ የአገሪቱና የክልሉ የዕድገት ደረጃና ከሕዝቡ የፍትሕ ፍላጎት ጋር በማጣጣም የፍትሕ ሥርዓቱን ዘመናዊ፣ ተደራሽ፣ ቀልጣፋና ውጤታማ ለማድረግ የሚረዱ የሕግ ጥናትና ምርምሮችን ማካሄድ አስፈላጊ በመሆኑ፤
የክልሉ ህዝብ ከሚጠቀምባቸው አማራጭ የሙግት መፍቻ ዘዴዎች ውስጥ የተሻሉትን በጥናትና ምርምር በመለየት ከመደበኛው የፍትሕ ሥርዓት ጋር በተጣጣመ ሁኔታ ተግባራዊ የሚሆኑበትን አሠራር መዘርጋት በማስፈለጉ፤
የክልሉ የፍትሕ ሥርዓት ተልዕኮውን በብቃት እያሳካ መሆኑን የሚያሳይ አስተማማኝና በጥናትና ምርምር ላይ የተመሰረተ የፍትሕ ሥርዓት መረጃ በተሟላ መልኩ ማደራጀት አስፈላጊ መሆኑን በመገንዘብ፤
የኢንስቲትዩቱን ተጠርነትና ስያሜ በተመለከቴ ከፌደራልና ከለሎች ክልሎች ጋር የተጣጣሜ እንድሆን ማድርግ፤ዲጂታል ቴክኖሎጂዎችን በተሻለ ሁኔታ መጠቀም ወሳኝ ጉዳይ ሆኖ በመገኘቱ፤ 
የደቡብ ኢትዮጵያ ክልል ምክር ቤት በክልሉ ሕገ መንግስት አንቀጽ 54 ንዑስ አንቀጽ 3 በተሰጠው ስልጣን መሠረት ይህንን አዋጅ አውጥቷል፡፡
ክፍል አንድ
ጠቅላላ
1. አጭር ርዕስ
ይህ አዋጅ ‘‘የደቡብ ኢትዮጵያ ክልላዊ መንግሥት የፍትሕና የሕግ ኢንስቲትዩት ለማደራጀትና ሥልጣንና ተግባር ለመወሰን የወጣ አዋጅ ቁጥር ------/2016’’ተብሎ ሊጠቀስ ይችላል ፡፡ 
2. ትርጓሜ
የቃሉ አገባብ የተለየ ትርጉም የሚያሰጠው ካልሆነ በስተቀር በዚህ አዋጅ፡-
1. ‹‹ክልል›› ማለት የደቡብ ኢትዮጵያ ክልል ማለት ነው፤

2. ‘‘ኢንስቲትዩት’’ ማለት የደቡብ ኢትዮጵያ ክልላዊ መንግሥት የፍትሕና የሕግ ኢንስቲትዩት ማለት ነዉ፡፡
3. ‘‘ቦርድ’’ ማለት የኢንስቲትዩቱን ሥራ በበላይነት የሚያስተባብርና በዋና ዋና የፖሊሲ ጉዳዮች ላይ እየመከረ ውሳኔዎችን የሚያሳልፍ የሥራ አመራር ቦርድ ነው፡፡
4. ”የዳኝነት አካላት” ማለት የክልሉ ፍርድ ቤቶች ሲሆን እንደ አግባብነቱ የዳኝነት ሥልጣን የተሰጣቸው ሌሎች አካላትን ይጨምራል፤

5. ‘‘የፍትሕ አካላት’’ ማለት የክልሉን ፍርድ ቤት፣ ፍትሕ ቢሮ፣ ፖሊስ ኮሚሽን፣ ማረሚያ ቤቶች አስተዳደር ኮሚሽን እና የሥር መዋቅራቸውን የሚያጠቃልል ሲሆን እንደ አግባብነቱ ከፍትሕና ሕግ ጋር የተያያዘ ሥራ የሚያከናውኑ ሌሎች አካላትን ሊጨምር ይችላል፤
6. ‘‘የፍትሕ አካላት ባለሙያዎች’’ ማለት ዳኞችን፣ ዐቃቢያነ ህጎችን፣ ሬጅስትራሮችን፣ የፖሊስና ማረሚያ ቤት ፖሊስ አባላትን እና ተከላካይ ጠበቆችን የሚያጠቃልል ሆኖ እንደ አግባብነቱ ሌሎች ሙያተኞችን ሊያካትት ይችላል፤
7. “ሥራ ላይ ሥልጠና” ማለት የዳኝነት አካላት ወይም የሕግ አስከባሪ አካለት በመደበኛ ሥራቸው ላይ ሆነው የሚወስዱት  ሥልጠና ነው፤
8. “ቅድመ ሥራ ሥልጠና” ማለት የዳኝነት ወይም የሕግ አስከባሪ አካላትን ከመቀላቀላቸው በፊት ጀማሪ ወይም አዳዲስ የሕግ ባለሙያዎች የሚወስዱት ተግባር ተኮር ሥልጠና ነው፤

9. “አጫጭር ሥልጠና” ማለት በክልሉ የፍትሕ አካላት ውስጥ በመደበኛ ሥራ ላይ ለሚገኙ ዳኞች፣ ዐቃቢያነ ሕጎች፣ ወንጀል መርማሪ ፖሊስ አባላትና ለሌሎች ሕግ አስከባሪ አካላት በፍላጎት ዳሰሳ ጥናት በተለዩና በሌሎች የፍትህና የሕግ ጉዳዮች ላይ ለአጭር ጊዜ የሚሰጥ ሥልጠና ነው፤ 

10. “የሥራ ማስተዋወቂያ ሥልጠና” ማለት የዳኝነት እና የሕግ አስከባሪ ተቋማትን በቅጥር ወይም በሹመት የሚቀላቀሉ የሥራ ኃላፊዎች ወይም ባለሙያዎች ሥራ ከመጀመራቸው በፊት ስለተቋሙ ወይም በተቋሙ ውስጥ የሚሰሩ ሥራዎችን ለማስተዋወቅ የሚሰጥ ሥልጠና ነው፤
11. ‘‘የፍትሕ መረጃ ትንተና’’ ማለት ከሕግና ፍትሕ ጋር ተያያዥነት ያላቸውን መረጃዎች በማደራጀት እና በመተንተን የክልሉን የፍትሕ ሥርዓት ትክክለኛና የተሟላ ገጽታ የሚያሳይ አስተማማኝ መረጃ ማደራጀት ነው፤
12. ‘‘ዳይሬክተር’’ ማለት በክልሉ መንግስት ተሹሞ ኢንስቲትዩቱን በበላይነት የሚመራ ኃላፊ ነው፤

13. ‘‘ሰው’’ ማለት የተፈጥሮ ሰው ወይም በሕግ የሰውነት መብት የተሰጠው አካል ነው፡፡
3. የፆታ አገላለጽ
በዚህ አዋጅ ውስጥ በወንድ ፆታ የተደነገገው የሴትንም ፆታ ያካትታል፡፡
ክፍል ሁለት
መደራጀት፣ ዓላማ፣ ሥልጣንና ተግባር
4. መደራጀት 
1. የክልሉ የፍትሕና የሕግ ኢንስቲትዩት ከዚህ በኋላ ‘‘ኢንስቲትዩት’’ እየተባለ የሚጠራ የመንግሥት መሥሪያ ቤት ተደራጅቷል፡፡
2. የኢንስቲትዩቱ ተጠሪነት ለክልሉ ፍትህ ቢሮ ነው፡፡
5. ዋና መሥሪያ ቤት
የኢንስቲትዩቱ ዋና መሥሪያ ቤት ሣውላ ከተማ ሆኖ እንደ አስፈላጊነቱ በሥራ አመራር ቦርዱ ውሳኔ ቅርንጫፍ መስሪያ ቤቶች በሌሎች ቦታዎች ልቋቋም ይችላል፡፡
6. ዓላማ 
ኢንስቲትዩቱ የሚከተሉት ዓላማዎች ይኖሩታል፤
1. የክልሉን ፍትሕ አካላት አመራሮች እና ባለሙያዎችን በዕውቀት፣ በክህሎት፣ በአመለካከት እና በሙያዊ ሥነ-ምግባር በማነጽ የፍትሕ ሥርዓቱ ህዝባዊ አመኔታና ተቆርቋሪነት ባላቸውና ለህገ-መንግስታዊ ሥርዓቱ መከበር በጽናት በሚቆሙ ባለሙያዎች የተገነባ እንዲሆን ማስቻል፤
2. ፍትሃዊ፣ ቀልጣፋና ውጤታማ የፍትሕ ሥርዓት ለማስፈን የሚያስችል ዘላቂነትና ተከታታይነት ያለው ሥልጠና መስጠት፤
3. በሕግ የበላይት፣ በግልፀኝነትና በተጠያቂነት መርሆዎች ላይ የተመሠረተ የተቀናጀና ወጥነት ያለው የፍትሕ አሰጣጥ ሥርዓት ለማምጣት የሚያግዙ ጥናትና ምርምሮችን ማካሄድ፤

4. የክልሉን የፍትሕ ሥርዓት ትክክለኛና የተሟላ ገጽታ የሚያሳይ መረጃ በማሰባሰብ የፍትሕና የሕግ መረጃ ማዕከል እንዲሆን ማስቻል፤
7. የኢንስቲትዩቱ ሥልጣንና ተግባር 
ኢንስቲትዩቱ የሚከተሉት ሥልጣንና ተግባራት ይኖሩታል፡-
1. በክልሉ ፍትሕ አካላት ውስጥ በባለሙያነት ለሚቀላቀሉ የሕግ ባለሙያዎች የቅድመ ሥራ ሥልጠና መስጠት፤
2. በክልሉ ፍትሕ አካላት ውስጥ በሥራ ላይ ለሚገኙ የሕግ ባለሙያዎች የሙያ ብቃታቸውን ከፍ ለማድረግ በሚያስችላቸው የሕግ ጉዳዮች ዙሪያ ቀጣይነት ያለው የሥራ ላይ ሥልጠናዎችን መስጠት፤
3. በፍትሕ ሥርዓቱ ውስጥ የሚስተዋሉ የተዘበራረቁ የፍትሕ አሰጣጥ አሰራሮች ተስተካክለው ወጥነት እንዲኖራቸውና ደረጃቸውን የጠበቁ የፍትሕ አሰጣጥ ሥርዓቶች በሁሉም ቦታ ዕውን እንዲሆኑ ተገቢውን ጥናትና ምርምር በማካሄድ የውሳኔ ሀሳብ ማመንጨት፣ የምርምር ሥራዎችንም ጉዳዩ ለሚመለከታቸው አካላት በማቅረብ ውሳኔ እንዲሰጥባቸው ጥረት ማድረግ፤
4. የሕግ ማሻሻያና ማሟያ የጥናትና ምርምር መርሃ-ግብር በመንደፍ፡-
ሀ) የክልሉን የፍትሕ ሥርዓት የተሟላ እንዲሆን የሚያስችሉና ነባር ሕጎችን ከወቅቱ የዕድገት ደረጃ ጋር ለማጣጣም እና ለአጠቃቀም ምቹ እንዲሆኑ ጥናትና ምርምር በማድረግና ሀሳብ በማመንጨት ለሚመለተከተው አካል ያቀርባል፤
ለ) የፍትሕ አካላትን የሰው ሀብት ብቃት ለማሳደግ፣ አደረጃጀታቸውና አሠራራቸው እንዲሻሻል በጥናት ላይ የተደገፈ የሕግ ምክረ-ሀሳብ ለሚመለተከተው አካል ያቀርባል፤
ሐ) አማራጭ የሙግት መፍቻ ዘዴዎችና ሌሎች ባህላዊ የፍትሕ ሥርዓቶች ከመደበኛው የፍትሕ ሥርዓት ጋር የሚቀናጁበትን ሁኔታ በጥናት ይለያል፤
5. በራስ ተነሳሽነት ወይም ከሌሎች የሀገር ውስጥም ሆነ የውጭ ትምህርትና ሥልጠና ተቋማት ወይም ሌሎች አግባብነት ካላቸው ተቋማት በሚቀርቡ ጥያቄዎች መሰረት ለፍትሕ ሥርዓቱ መጠናከር አስተዋጽኦ በሚኖራቸው በሕግና ፍትሕ ጉዳዮች ላይ በመምከር የማሻሻያ ሀሳቦችን ያመነጫል፣ ልምድ ይቀስማል፤
6. የሥልጠና ማቴሪያልና የጥናትና ምርምር ውጤቶች ያዘጋጃል፤ ያሰራጫል፤
7. ሕግና ፍትሕ ነክ መረጃዎችን በማሰባሰብ እና በማደረጀት የፍትሕ መረጃ ማዕከል የሚቋቋምበትን ሁኔታ ያመቻቻል እንዲቋቋምም ያደርጋል፤
8. የራሱን የአጭር፣ የመካከለኛና የረዥም ጊዜ ሥልጠናዎች የሚመሩበትን ሥርዓተ-ሥልጠና አዘጋጅቶ በቦርድ ያስፀድቃል፤ ተግባራዊ ያደርጋል፤
9. ከሌሎች አካላት በሚቀርቡ ጥያቄዎች መሰረት የሕግ ሥልጠና፣ ጥናትና ምርምር ያካሂዳል፤ በተመረጡ የሕግ ጉዳዮች ላይ የማማከር ተግባራትን ያከናውናል፤
10. ኢንስቲትዩቱ አዲስ ለሚቀጠሩ አሰልጣኞች የምልመላና ምዘና መስፈርት ያዘጋጃል፤ የአሰልጣኞች ሥልጠና ይሰጣል፤ 
11. ሥልጠና ላጠናቀቁ እንደ አግባብነቱ የሙያ ብቃት ማረጋገጫ እና የምስክር ወረቀት ይሰጣል፤ ዝርዝሩ ይህን አዋጅ ለማስፈፀም በሚወጣ ሕግ ይወሰናል፤
12. የቅድመ ሥራ ሥልጠና መርሃ ግብር ወደ ሥራ ልምድ የሚቀየርበትን ሥርዓት ይዘረጋል፤
13. ከሕግ ትምህርት ቤቶች እና አግባብነት ካላቸው አካላት ጋር በመተባበር ከፍትሕና የሕግ ጉዳዮች ጋር በተያያዘ የጥናትና ምርምር ጉባዓኤዎችንና መድረኮችን እንዲሁም ትምህርታዊ ገለጻዎችን ያዘጋጃል፤

14. ኢንስቲትዩቱ ለሚሰጣቸው ልዩ ልዩ ሥልጠናዎች፣ ለጥናትና ምርምር ጉዳዮች የማማከር ሥራዎች እንዲሁም ለተለያዩ አገልግሎቶች የሚከፈሉ ክፍያዎችን መጠንና ዝርዝር ሁኔታዎችን የሚወስን መመሪያ ያወጣል፤
15. የኢንስቲትዩቱን አሰራርና አገልግሎት አሰጣጥ ለማዘመን የሚያስችል የዲጂታል ቴክኖሎጂ መሠረተ ልማት እንዲደራጅ የበኩሉን ሚና ይወጣል፡፡
16. የፍትሕ አገልግሎት አሰጣጡን ቀልጣፋና ዘመናዊ ለማድረግ የሚያስችሉ ተጨማሪ የኢንፎርሜሽን ኮሚንኬሽን ቴክኖሎጂ ሥልጠናዎችን ይሰጣል፤
17.  የኢንስቲትዩቱን ዓላማ ለማሳካት የሚረዱ ሌሎች ተግባራትን ያከናውናል፡፡
8.የኢንስቲትዩቱ አቋም 
ኢንስቲትዩቱ፡-
1. የሥራ አመራር ቦርድ፣
2. በክልሉ ርዕሰ መስተዳድር የሚሾም ተጠሪነቱም ለርዕሰ መስተዳድሩ የሆነ ዋና ዳይሬክተር፤ 
3. በክልሉ ርዕሰ መስተዳድር የሚሾም ተጠሪነቱም ለዋና ዳይሬክተሩ የሆነ ምክትል ዋና ዳይሬክተር፣
4. የሕግ ሥልጠና እና ጥናትና ምርምር ባለሙያዎች፣
5. ለሥራው አስፈላጊ የሆኑ ሌሎች የሥራ ክፍሎችና ሠራተኞች ይኖሩታል፡፡
9.የሥራ አመራር ቦርድ መቋቋም እና ተጠሪነት
1. ኢንስቲትዩቱ ለክልሉ ፍትህ ቢሮ ያለው ተጠሪነት እንደተጠበቀ ሆኖ ሥራውን በበላይነት የሚያስተባብርና በዋና ዋና የፖሊሲ ጉዳዮች ላይ እየመከረ ውሳኔዎችን የሚያሳልፍ የራሱ ሥራ አመራር ቦርድ ከዚህ በኋላ ‘’ቦርድ‘’ እየተባለ የሚጠራ በዚህ አዋጅ ተደራጅቷል፡፡
2. የቦርዱ ተጠሪነት ለክልሉ ጠቅላይ ፍርድ ቤት ይሆናል፡፡
10.የሥራ አመራር ቦርዱ አወቃቀር፤
የሥራ አመራር ቦርዱ የሚከተሉት አባላት ይኖሩታል፡-
ሀ) የክልሉ ጠቅላይ ፍርድ ቤት ፕሬዚደንት -----------------------------------------  ሰብሳቢ
ለ) የክልሉ ፍትሕ ቢሮ ኃላፊ ------------------------------------------------ ምክትል ሰብሳቢ
ሐ) የክልሉ ፖሊስ ኮሚሽን ኮሚሽነር ---------------------------------------------------- አባል
መ) የክልሉ የማረሚያ ቤቶች ኮሚሽን ኮሚሽነር --------------------------------------- አባል
ሠ) የክልሉ ርዕሰ-መስተዳድር የሕግ ጉዳዮች አማካሪ ---------------------------- አባል
ረ/) በክልሉ ከሚገኝ ዩኒቨርሲቲዎች የአንዱ የሕግ ት/ቤት ዲን -------------------- አባል
ሰ) የክልሉ ፋይናንስ ቢሮ ኃላፊ ----------------------------------------------------------- አባል
ሸ) የክልሉ ሴቶችና ህጻናት ጉዳይ ቢሮ ኃላፊ ------------------------------------------- አባል
ቀ) የኢንስቲትዩቱ ዋና ዳይሬክተር ---------------------------------------------- ፀሐፊና አባል
11.የሥራ አመራር ቦርዱ ሥልጣንና ተግባር
ቦርዱ የሚከተሉት ሥልጣንና ተግባራት ይኖሩታል፤ 
1. የኢንስቲትዩቱን የሥራ እንቅስቃሴ በበላይነት ይመራል፣ ያስተባብራል፣ ይቆጣጠራል፤ ተግባርና ኃላፊነቱን በአግባቡ መወጣቱን ይከታተላል፤ 

2. የኢንስቲትዩቱን ዓመታዊ ዕቅድ፣ ልዩ ልዩ መርሀ-ግብሮችና ስትራቴጂዎች ይከታተላል፤ ይቆጣጠራል፤ የሩብ አመት፣ የግማሽ ዓመትና አመታዊ የሥራ አፈጻጸም ሪፖርቶች ይገመግማል፣ ባጋጠሙ ችግሮች ላይ መክሮ የመፍትሄ አቅጣጫዎችን ያስቀምጣል፤
3. ለኢንስቲትዩቱ ሥራ የሚያስፈልገውን የበጀት ጥያቄ በመገምገም የበኩሉን አስተያየት ሰጥቶ እንዲፀድቅ ለክልሉ መንግስት እንድተላለፍ ያደርጋል፤
4. የሕግ ሥልጠና፣ ማማከርና የሕግ ጥናትና ምርምር ሥራዎችን አስመልክቶ የሚቀርቡ የፖሊሲ ጉዳዮችን ይገመግማል፤ ተወያይቶ ይወስናል፣
5. በዋና ዳይሬክተሩ የሚቀርቡለትን የሥልጠና ካሪኩለም፣ የምርምር መርሐ ግብሮችን እና የመፍትሔ ወይም የውሳኔ ሃሣቦችን መርምሮ ያጸድቃል፤

6. የኢንስቲትዩቱን ገቢና ወጪ ትክክለኛነት ይከታተላል፣ ያረጋግጣል፤ የውስጥ ገቢ አጠቃቀም መመሪያ ያፀድቃል፤ 
7. የኢንስቲትዩቱን ዓላማዎች ለማስፈጸም የሚረዱ ድጋፎችና ስጦታዎች የሚገኙበትን ዘዴ በማፈላለግ እንዲያስፈጽም ለዋና ዳይሬክተሩ መመሪያ ይሰጣል፤ 
8. የኢንስቲትዩቱን አደረጃጀት፣ አሰራር፣ የሠራተኞች አስተዳደርና አጠቃላይ አገልግሎት አሰጣጥ እና የተለያዩ ክፍያዎችን አስመልክቶ መመሪያዎችን ያወጣል፣ አፈጻጸማቸውን ይከታተላል፤
9. በክፍያ ለሚሰለጥኑ ሰልጣኞች እና የኢንስቲትዩቱ ቋሚ ሠራተኛ ላልሆኑ አሰልጣኞችና ተመራማሪዎች የሚከፈሉ ክፍያዎችን መጠን ይወስናል፤

10. ኢንስቲትዩቱ አስተዳደራዊ በሆኑ ጉዳዮች በሰጣቸው ውሳኔዎች ላይ ቅሬታ ሲቀርብ በመመርመር የመጨረሻ ውሳኔ ይሰጣል፣ የዳይሬክተሩ ውሳኔ የኢንስቲትዩቱን ተልዕኮ የሚጎዳ ወይም የክልሉን መንግስት ፖሊሲ የሚቃረን የሆነ እንደሆነ በበቂ መረጃ አስደግፎ የመጨረሻ የሆነ የመሻሪያ ውሳኔ ይሰጣል፤
11. የኢንስቲትዩቱ የሒሳብ እንቅስቃሴ በዓመት አንድ ጊዜ በክልሉ ዋና ኦዲተር እንዲመረመር ያደርጋል፤
12. በዋና ዳይሬክተሩ አማካኝነት በሚቀርቡለት ሌሎች አጀንዳዎች ላይ ይመክራል፣ የመፍትሄ አቅጣጫዎችን ያስቀምጣል። 
13. የሥራ አመራር ቦርዱ የራሱን የስብሰባና የአሠራር ሥነ-ሥርዓት ይወስናል፤

12.የሥራ አመራር ቦርዱ ሰብሳቢ ሥልጣንና ተግባር
የቦርዱ ሰብሳቢ የሚከተሉት ሥልጣንና ተግባራት ይኖሩታል፦ 
1. የቦርዱን ስብሰባዎች ይመራል፣ ያስተባብራል፣ ስብሰባ ይጠራል፤
2. ኢንስቲትዩቱን አስመልክቶ በቦርዱና በሌሎች የክልሉ መንግስት አካላት የተላለፉ ውሳኔዎች በትክክል መተግበራቸውን ይከታተላል፣ ያረጋግጣል፣ 
3. ከቦርዱ ፀሐፊ ጋር በመመካከር የስብሰባ አጀንዳዎችን ይቀርፃል፤
4. በሥራ አመራር ቦርዱ የሚሰጡትን ሌሎች ተዛማጅ ተግባራትን ያከናውናል። 
13.የሥራ አመራር ቦርዱ ምክትል ሰብሳቢ ሥልጣንና ተግባር
1. ሰብሳቢው በሌለበት ወይም ሥራውን ማከናወን በማይችልበት ጊዜ ተክቶ ይሰራል፤
2. በሰብሳቢው ወይም በቦርዱ ተለይተው የሚሰጡ ሌሎች ተግባራትን ያከናውናል፡፡ 
14. የሥራ አመራር ቦርዱ ፀሐፊ ሥልጣንና ተግባር
1. የስብሰባ አጀንዳዎችን ከሰብሳቢው ጋር በመሆን ይቀርጻል፣ የስብሰባ ጥሪ ያስተላልፋል፤
2. በስብሰባ ወቅት የስብሰባ ቃለ ጉባኤ ይይዛል፤ 
3. የሥራ አመራር ቦርዱን የስብሰባ ቃለ ጉባኤና ሌሎች ሰነዶችን ያደራጃል፡፡
15. የሥራ አመራር ቦርዱ የስብሰባ ጊዜና የውሳኔ አሰጣጥ ሥነ-ሥርዓት 
1. ቦርዱ በሩብ ዓመት አንድ ጊዜ መደበኛ ስብሰባውን ያደርጋል፣ እንደ አስፈላጊነቱም የቦርዱ ሰብሳቢ ከፀሐፊው ጋር በመመካከር በማናቸውም ጊዜ አስቸኳይ ስብሰባ ሊጠራ ይችላል፤ 
2. የቦርዱ ምልዓተ ጉባዔ የሚሆነው ከአባላቱ ቁጥር ከግማሽ በላይ የሚሆኑት በስብሰባው ላይ የተገኙ እንደሆነ ነው። 
3. ማናቸውም ጉዳይ የቦርዱ ውሣኔ ሆኖ ሊያልፍ የሚችለው በስብሰባው ላይ ከተገኙት የቦርድ አባላት ከግማሽ በላይ የሚሆኑት ውሳኔውን ድምጽ ሲደግፉ ነው፤
4. በዚህ አንቀጽ ንዑስ አንቀጽ 3 ላይ የተደነገገው እንደተጠበቀ ሆኖ ለውሳኔ በቀረበው ጉዳይ ላይ የተሰጠው ድምጽ እኩል በሆነ ጊዜ ሰብሳቢው የደገፈው የውሳኔ ሐሳብ አሸናፊ ሆኖ ይወሰናል፤

5. የዚህ አንቀጽ ድንጋጌዎች እንደተጠበቁ ሆነው ቦርዱ የራሱን ዝርዝር የስብሰባ ሥነ-ሥርዓት ውስጠ-ደንብ አውጥቶ ተግባራዊ ሊያደርግ ይችላል፡፡
16. የሥራ አመራር ቦርድ አባላት ክፍያ
1. የቦርድ አባላት ለስብሰባ ሲቀመጡ የወጪ መሸፈኛ ክፍያ ይኖራቸዋል፤
2. የክፍያ መጠኑና የአከፋፈል ዝርዝር ሁኔታ በሕግ ይወሰናል፡፡  
17. የዋና ዳይሬክተሩ ሥልጣንና ተግባር
1. ዋና ዳይሬክተሩ የኢንስቲትዩቱ ዋና ሥራ አስፈጻሚ በመሆን ቦርዱ በሚሰጠው መመሪያ መሰረት የተቋሙን ሥራዎች በበላይነት ይመራል፣ ያስተባብራል፣ የቦርዱ ፀሐፊ በመሆን ያገለግላል፤
2. ከላይ በንዑስ አንቀጽ 1 የተገለፀው አጠቃላይ አገላለፅ እንደተጠበቀ ሆኖ ዋና ዳይሬክተሩ የሚከተሉት ዝርዝር ሥልጣንና ተግባራት ይኖሩታል፡-
ሀ) በዚህ አዋጅ አንቀጽ 7 የተጠቀሱትን የተቋሙን ሥልጣንና ተግባራት በሥራ ላይ ያውላል፤
ለ) የአጭር፣ የመካከለኛና የረጅም ጊዜ ዕቅድና መርሃ-ግብር አዘጋጅቶ ለቦርዱ ያቀርባል፣ ሲፀድቅም በሥራ ላይ ያውላል፤
ሐ)ለሥራ ማስፈፀሚያ የሚያስፈልገውን በጀት በቦርዱ አስተያየት ከተሰጠበት በኋላ ለክልሉ መንግስት ያቀርቦል ፡፡
መ) ለኢንስቲትዩቱ በተፈቀደው በጀት እና የሥራ መርሃ-ግብር መሰረት ገንዘብ ወጪ ያደርጋል፣ የባንክ ሂሳብ ይከፍታል፣ ያንቀሳቅሳል፣ንብረት ያስተዳድራል፤
ሠ) የኢንስቲትዩቱን የሥራ አፈጻጸም፣ የተግባር ክንውን እና የሂሳብ ሪፖርት አዘጋጅቶ ለቦርዱ ያቀርባል፤
ረ) ለኢንስቲትዩቱ አስፈላጊ የሆኑ የሕግ ባለሙያዎችን በክልሉ ዐቃቢያነ ሕግ መተዳደሪያ ደንብ፣ ሌሎች ሠራተኞችን በፐብሊክ ሰርቪስና ሌሎች አግባብነት ባላቸው ህጎች መሰረት ይቀጥራል፣ ያስተዳድራል፣ ዝርዝሩ በሕግ ይወሰናል፤
ሰ) ኢንስቲትዩቱ ከሌሎች ተቋማት ጋር ግንኙነት እንዲፈጥር ያደርጋል፣ ተቋሙን ይወክላል፤
ሸ) ለተቋሙ መሻሻልና ዕድገት የሚጠቅሙ ጉዳዮች ላይ ምክረ-ሀሳብ ለቦርዱ ያቀርባል፤
ቀ) በቦርድ የሚሰጡ መመሪያዎችና ውሳኔዎችን ይፈፅማል፣ ያስፈጽማል፤ ሌሎች ተዛማጅ ተግባራትን ያከናውናል፡፡
3. በንዑስ አንቀጽ 1 እና 2 የተደነገገው እንደተጠበቀ ሆኖ ለሥራ ቅልጥፍና አስፈላጊ በሆነ ጊዜ ከሥልጣንና ተግባሩ በከፊል ለምክትል ዳይሬክተር እና አግባብነት ላላቸው የሥራ ኃላፊዎች በውክልና ሊያስተላልፍ ይችላል፡፡
18. የምክትል ዋና ዳይሬክተር ሥልጣንና ተግባር
1. በኢንስቲትዩቱ ተቋማዊ መዋቅር መሰረት የተመደቡበትን የሥራ ዘርፍ ይመራል፣ ይከታተላል፣
2. ዋና ዳይሬክተሩ በማይኖርበት ወይም ኃላፊነቱን መወጣት በማይችልበት ጊዜ ተክቶት ይሠራል፤
3. የኢንስቲትዩቱን ሥራ በማቀድ፣ በማደራጀት፣ በመምራትና በማስተባበር ዋና ዳይሬክተሩን ያግዛል፤
4. በየዘርፉ የሥራ ዕቅድ፣ አፈጻጸምና የሂሳብ ሪፖርቶች አዘጋጅቶ ለዋና ዳይሬክተሩ ያቀርባል፤
5. በዋና ዳይሬክተሩ ተለይተው የሚሰጡትን ሌሎች ተግባራትን ያከናውናል፡፡
19. ደመወዝና ጥቅማጥቅም
1. የዋና ዳይሬክተሩ፣ የምክትል ዋና ዳይሬክተር፣ የሕግ የአሰልጣኞችና ተመራማሪዎች ደመወዝና ጥቅማጥቅሞች በክልሉ ፍትህ ቢሮ አመራሮችና ዓቃቢያነ ሕግ ደመወዝና ጥቅማጥቅሞች መሰረት ተፈፃሚ ይሆናል፤
2. ለሠልጣኞች በሥልጠና ቆይታ ወቅት የሚከፈላቸው የኪስ ገንዘብ በየወቅቱ እየተጠና በቦርድ የሚወሰን ይሆናል፤
ክፍል ሦስት
ልዩ ልዩ ድንጋጌዎች
20. የበጀት ምንጭ
የኢንስቲትዩቱ በጀት፡-
1. በዋናነት ከመንግስት የሚመደብ በጀት፤
2. በክልሉ ፋይናንስ ቢሮ ደንብ ወይም መመሪያ መሠረት ኢንስቲትዩቱ ከሚሰበስበው የውስጥ ገቢ፤
3. ከሌሎች የበጀት ምንጮች በዓይነትና በጥሬ ገንዘብ የሚገኝ ድጋፍ የኢንስቲትዩቱ የበጀት ምንጭ ይሆናል፡፡ 
21. የሂሣብ መዛግብት
1. ኢንስቲትዩቱ የተሟላና ትክክለኛ የሂሳብ መዛግብት ይይዛል፤
2. የኢንስቲትዩቱ የሂሳብ መዛግብትና ገንዘብ ነክ ሰነዶች በክልሉ ዋና ኦዲተር ወይም ዋና ኦዲተሩ በሚሰይመው ኦዲተር በየዓመቱ ይመረመራሉ፡፡
22. የውስጥ ኦዲት
1. ኢንስቲትዩቱ ተጠሪነቱ ለፋይናንስ ቢሮና ለዋና ዳይሬክተሩ የሆነ የውስጥ ኦዲት ይኖረዋል፤
2. የውስጥ ኦዲት የኢንስቲትዩቱን አፈፃፀም፣ የፋይናንስ እና የንብረት ኦዲት አከናውኖ የኦዲት ውጤቱን በየጊዜው ለፋይናንስ ቢሮና ዋና ዳይሬክተሩ ያቀርባል፤
23. ተፈፃሚነት የማይኖራቸው ሕጎች
ይህንን አዋጅ የሚቃረን ማንኛውም ሕግ፣ ደንብና መመሪያ ወይም ልማዳዊ አሰራር በአዋጁ በተሸፈኑት ጉዳዮች ላይ ተፈፃሚነት አይኖረውም፡፡
24. ደንብና መመሪያ የማውጣት ሥልጣን
1.  የክልሉ መስተዳድር ምክር ቤት ይህን አዋጅ በሥራ ላይ ለማዋል የሚያስፈልጉት ደንቦችን ሊያወጣ ይችላል፤
2. ኢንስቲትዩቱ በአዋጁ እና በዚህ አንቀጽ ንዑስ አንቀጽ (1) መሠረት በሚወጡ ደንቦች መሠረት 

ሀ) የሰልጣኞች የኪስ ገንዘብ አከፋፈል፤

ለ) የተለያዩ የአገልግሎት ክፍያ አፈፃፀም፤

ሐ) በውል የሚፈፀሙ የአሰልጣኞችና ተመራማሪዎች ክፍያ መመሪያዎች እና እንደ አስፈላግነቱ ለሎች መመሪያዎችን አዘጋጅቶ በቦርዱ ሲፀድቁ ተግባራዊ ሊያደርጋቸው ይችላል፡፡
25. አዋጁ የሚፀናበት ጊዜ
ይህ አዋጅ በደቡብ ኢትዮጵያ ክልላዊ መንግስት ምክር ቤት ከፀደቀበት ታህሳስ--- ቀን 2016 ዓ.ም ጀምሮ የፀና ይሆናል፡፡
አርባምንጭ
ታህሳስ............... ቀን 2016 ዓ.ም 

ጥላሁን ከበደ
የደቡብ ኢትዮጵያ ክልላዊ መንግስት ርዕሰ መስተዳድር
በደቡብ ኢትዮጵያ ክልላዊ መንግስት ምክር ቤት ጠባቂነት የወጣ 

  ፪ኛ ዓመት ቁጥር…


አርባምንጭ ታህሳስ…ቀን ፪ሺ፲፮ዓ.ም ዓ.ም

